
I. Kultur homologazioaren bidean, euskal liburugintzaren aniztasunari dagozkionak:

I.A) Euskal liburu ekoizpenak liburugitzaren esparru guztietara zabaldu behar du bere ahalegina. Jakinik euskal liburua, gaur egun, arrotz samar gertatzen dela hainbat guneetan (saiakera, dibulgazio orokorra, unibertsitatea, lanbide irakaskuntza, poesia, haur literatura…), neurri bereziak behar dira alor hauetan:

A.1.—Zientzia eta teknikaren esparruko testuak eta unibertsitate eta lanbide heziketarakoak: argitaratzeko egitarau adostu bat itxuratzea, hainbat urtetako aldietan banatua, argitaldari komertzialen eta instituzioen arteko lankidetzan.

A.2.—Gainerako saiakeraren, dibulgazioaren, poesiaren eta haur literaturaren esparruetan, argitaratzaile komertzialen lana era berezi batean babestea.

I.B) Euskal kultur ondarea sendotzeko bidean, bertako sortzaileen lana, batetik, eta, bestetik, literatura unibertsala euskarara ekartzeko ahalegina babestea.

B.1.—Euskaraz sorturiko lanak euskaraz argitaratzeak, jakina denez, oso etekin murritza ematen dio sortzaileari. Sortzaileak, beraz, argitalpenari lotutako laguntza sistema bat behar du, lan bakoitzaren proiekzioaren araberakoa, euskaraz argitaratzean jasotzen dituen egile eskubideekiko aurrerakina areagotzeko.

B.2.—Literaturaren eta pentsamenduaren klasikoen fondoa etengabean hornitzeko argitalpen egitaraua osatu behar da, era bateratu batean, sektoreko elkarteen, instituzioen eta argitaletxe komertzialen arteko lankidetzan, itzultzailearen lana modu duinean balioetsirik.

B.3.—Literatura eta pentsamendu garaikidea euskaratzeko ahalegina lagundu behar da, argitalpen komertzialari lotutako sistema bikoitz baten bidez: eskubideen erosketa erraztea eta liburuak euskaratzeak dakarren zama ekonomikoa arintzea.

I.C) Euskal sortzaileen bidea erraztu behar da kanpoko merkatuetan:

C.1.—Euskal testuak erdaratzeko laguntzak, argitalpen komertzialari lotuak, eskaintzea.

C.2.—Euskal liburuaren, sortzaileen eta argitaldarien presentzia areagotzea nazioarteko merkatuetan.

II. Euskal liburugintzaren industria sendotzeko bidean, ekoizpen eta zabalkunde egiturei dagozkienak:

II.A) Bi dira, nagusiki, alor honetan kontutan hartu beharreko irizpideak: argitaratzaileen egituraren profesionaltasuna eta bideragarritasuna, batetik, eta, bestetik, zerbitzuaren egokitasuna.

A.1.—Argitaldari bakoitzaren ahalegin komertzialaren araberako laguntza industrialak bideratu behar dira: azpiegituretarako, hornidura teknologikorako, lanpostuak sortzeko eta finkatzeko eta finantzabideak errazteko.

A.2.—Argitaletxeen katalogoa sendotzeko ahaleginak lagundu behar dira, urteko produkzioaren, gaien aniztasunaren eta sortzaileen ugaritasunaren araberako lehentasunak ezarriz, argitalpen puntualaren gainetik. Argitaletxe espezializatuen kasuan, bakoitzak aukeratutako esparruaren araberako eraginkortasuna izango litzateke irizpide nagusia.

II.B) Inprimerien sektoreari dagokionez, laguntza industrialak behar dira, euskarazko liburuaren kostuak arintzearren, eta, era berean, euskal liburuaren ekoizpen zikloa Euskal Herrian osa dadin:

B.1.—Paper erosketa erraztea.

B.2.—Inbertsio teknologikoak babestea.

B.3.—Euskal liburuak almazenatzeak eta biltegiak kudeatzeak dakartzaten gastuak arintzea.

II.C) Euskal liburuaren zirkulazioa erraztu behar da:

C.1.—Banakuntzaren logistika merkeagotzea.

C.2.—Salmenta elektronikoaren bidean inbertsioak laguntzea.

C.3.—Alor komertzialeko gastuak (pertsonalari eta promozioari dagozkienak) arintzea.

II.D) Saltokietan euskal liburuaren presentzia areagotzeko neurriak hartu behar dira:

D.1.—Liburudendetan euskal liburuari leku gehiago eta egokiagoa eskaintzeko modua erraztea.

D.2.—Saltokietan euskal fondo aberats baten presentzia bermatzearen gastuak arintzea.

D.3.—Liburudendetan euskal liburua eta sortzaileak promozionatzeko ekimenak erraztea.

D.4.—Euskal liburua promozionatzeko xedez antolatutako azokei, azpiegitura duina bermatzea.

III. Euskal liburuaren babes sozialari dagozkionak:

III.A) Euskal liburutegi publikoetan euskal liburu guztien presentzia bermatu behar da, liburu erosketa publikoaren bidez:

A.1.—Euskal liburu oro jasotzea eta katalogatzea liburutegi publikoetan.

A.2.—Erosketa publikoari, legezko kenketa aplikatzea.

A.3.—Biblioteka Nazionala sortzea.

III.B) Eskola publikoetan eta hitzarmenezkoetan, irakurzaletasuna sustatu behar da:

B.1.—Gelako eta ikastetxeko liburutegi egokiak sortzea, eta haiek kudeatzeko eta dinamizatzeko pertsonala prestatzea.

B.2.—Sortzaileen eta ikasleen arteko harremana sustatzea.

B.3.—Irakurketaren inguruan lan egiten duten irakasleei informazio egokia eta orekatua (merkatuaren tentsioetatik askea) helaraztea, eta irakurzaletasuna bultzatzeko teknika didaktiko egokiak sustatzea.

III.C) Hedabideetan eta, orohar, gizartean, liburuaren presentzia indartu behar da, laguntza publikorik jasotzen duten hebaideetan bereziki, ezinbestekoa izan beharko bailuke haietan euskal liburuaren presentziak.

C.1.—Hedabide idatzietan, literatur gehigarriak eta aldizkariak sustatzea.

C.2.—Ikusentzunezkoetan, liburuen publizitatearen eta saioen kostuak arintzea.

C.3.—Irakurzaletasuna bultzatzeko kanpaina sektorialki zuzenduak antolatzea, maiztasun egoki baten arabera.

III.D) Unibertsitateko euskarazko irakaskuntzaren normalizaziorako euskarazko materiala eskura izatea derrigorrezkoa da. Honetarako dirulaguntzak bermatu behar dira:

D.1—Euskaraz idatzitakoen argitalpenak areagotzeko.

D.2—Oinarrizko testuen itzulpenak euskaraz argitaratuak izateko.

IV. Euskal liburugintzaren politika kudeatzeko egiturari dagozkionak:

Aurreko ataletan aipatutakoak bideratzeko, alde batetik, orain arte aski barreiatuta egon diren araudiak eta instituzioen eginkizunak bateratu beharko lirateke, aurrenik, eta, bestetik, euskal instituzioek eta ekimen pribatuak euskal liburugintzaren babeserako izendatu dituen baliapideak optimizatu beharko lirateke, jarraian zehazten diren irizpideak kontuan izanik:
IV.A) Euskal liburugintzak araudi bateratu eta bakar bat behar du, sektorea bere osotasunean kontuan hartuko duena, aurreko irizpideen ildotik (Euskal Liburuaren Legea?).

IV.B) Araudi hori (edota, bitartean, sektorea arautzen duten xedapenak oro) kudeatuko duen erakunde bat behar da, sektore publikoaren eta pribatuaren partaidetzaz antolatua eta egitura politikoen ibilbidetik apartekoa.

IV.C) Esparru pribatuko erakunde industrial nahiz finantzieroen partaidetza lortu behar da kulturalki guztiz estrategikoa den eginkizun honetan, hori baita bide bakarra, seguru asko, instituzioen eta sektorearen baliapide finantzieroen mugak gainditzeko.

IV.D) Euskal liburugintza sustatu eta babesteko araudiak eta egiturak sortzerakoan, oso kontuan hartu beharko litzateke euskararen lurraldetasuna, merkatuaren zatiketa ez areagotzearren.

